
	క.	
తురగము రౌతును బల్లము

గరకరి నేఁపడఁగ రథము గావించి యశం

బరుదుగ నెదు రంపుదు ర

ప్పురభటులు సురాళి గురియు బువ్వులజడికిన్.

	సీ.	
కర్ణాటకామినీకర్ణావతంసిత

        కర్ణికారపరాగగణముఁ దాల్చి

మధురాధరాచరన్మధురాధరాపున

        ర్నిధువనోత్సాహము ల్నిగుడఁ జేసి

కుంతలాంచదరాళకుంతలాగరుగంధి

        కుంతలామోదము ల్కొల్ల లాడి

లాటశుద్ధాంతలలాటమర్మాంబులీ

        లాటనక్రియలఁ బాయంగఁ ద్రోసి



	 





	గీ.	
నలినకువలయనవలయనటనపటిమ

చలితలలితవదళికులకలకలకల

వితతగతికృతిచతురత వెలసి పొలసి

విసరు మరుదంకురంబు లవ్వీట నెపుడు.

	చ.	
కలువల కేమి నీ విపుడు కన్గొనినంతనె తెప్పతెప్పలౌ

నలినము లెన్ని రావు లలనామణి నీవిటు మోము ద్రిప్పినన్

వలసినసంపెగ ల్గలుగవా మఱి నీమెయిచాయ డాయ నం

చెలమి విటాళి పల్క విరు లిత్తురు నప్పురిఁ బుష్పలావికల్.

	మ.	
కులుకుంజందురుకావిపావడపయిన్ గ్రొందళ్కురాయంచ యం

చులజిల్గుం దెలిదుప్పటంబు రహి మించం గుచ్చెల ల్జాజునన్

దొలుక న్మెట్టెలసద్దుల న్మునులపద్దు ల్వీడఁగా వారకాం

తలు తద్వీథుల వత్తు రచ్చిగురుఖాణారౌతుతేజీ లనన్.

	శా.	
బాగై మించినయప్పురోత్తమముక్రేవన్ జూడ నయ్యెన్ రకం

బై గంగాయమునాసరస్వతులు చంద్రాపేక్ష యాత్మన్ గొన

ల్సాగ న్జంద్రికయున్ గళంకరమయున్ సౌగంధికస్త్రీయు ను

ద్యోగం బొప్పఁగ వచ్చె నందు మదిలో నుర్వీజనం బెన్నఁగన్.

	క.	
ఆనగరంబునఁ జంద్రుఁడు

భూనుతవైభవ మెసంగఁ బొలుచు నిజకథా

